
శ్రీ దేవీ భాగవతము








తే.గీ. అంతవాఁడును స్వర్గంబు నందునుండె  | భూమి నాతనిపేరు విస్పూర్తిగాంచె

      ముక్తి లేదాయె ఫలమేమి భూమహేంద్ర | వేదములు భేదములు నేను వినను వినను. 685 



వ.  అనిన విని జనకుండు.

తే.గీ. యజ్ఞములయందు హింస ప్రత్యక్ష మరయ | నది విచారించి చూడ నుపాధియోగ

      మహిమనే నిరుపాధిక మతిఁ బొసంగ | హింసగాదుసుమీ మునిహంసవర్య.

క. తడిగలకట్టియ లిడినన్ | వెడలుం బొగ యగ్నియందు వివరింపగ న

   త్తడికి కట్టె దివిచిన దిగం | బడు  హింసకు రాగమే యుపాధి తలంపన్.

ఉ. రాగముతోడఁ గర్మ మొనరంగ నొనర్చిన హింసయే యగున్ 

    రాగములేక చేసినఁ దిరంబుగ నయ్యది హింస గాదు సూ  

    త్యాగమటండ్రు భోగమున కందదు ముక్తికి హేతు విద్దియే 

    రాగము లేనివాఁడు మహి రాజ్యముఁ జేసిన నేమి తాపసా.

వ. అనిన విని పరమాశ్చర్యమునొంది సందేహంబు విడక శుకుండు మెల్లమెల్లన నన్నరపాలున

కి ట్లనియె.

సీ. భూనాథ నామనంబున సందియముఁ దోచె మాయలో నిస్సృహ మహిమ యెట్లు 

    జనపాల తా నెన్ని శాస్త్రము ల్చదివిన మోహంబులో నెట్లు మోక్ష మబ్బు 

    క్ష్మాజాని యెట్టి యాగములు గావించిన తమములో నెట్లు జ్ఞానము ఘటించు 

    ద్రోహచింతనలకుఁ దొలఁగవలయుఁగదా  సదనంబులో నెట్లు శాంతి గలుగు 



తే.గీ. ఈషణంబులచేతఁ దా నీడ్వఁబడుచు | బంధములు లేక భూమిపై బ్రతుకు టెట్లు

    కాంక్ష లొగిఁ గయ్యమునకునుఁ గాలుద్రువ్వ | మించి యెదిరించి మనసు జయించు టెట్లు.

ఉ. దొంగను వీఁడు దొంగయని దూరెడు తాపసుఁ దాపసుం డటం

    చుం గడుఁ గారవించెదవు చూడఁగ నీకును భేదబుద్ధి  దా  

    చంగులు దాటుచున్నయది సర్వము బ్రహ్మమటంచు  నెంచి ము

    క్తిం గనలేనివాఁడవు  విదేహుఁడ  వెట్లయితో వచింపుమీ.

తే.గీ. నిద్ర జాగ్రత్తు స్వప్నంబు నీకుఁ గలవు | సుగుణమణిభూషణ తురీయ మగు నవస్థ 

    నీకు నేగతిఁ బ్రాపించు నిక్కువముగ | నాకు నెఱిఁగింపుమయ్య యానంద మొదవ.

చ. కలవు మహాగజంబు లని కాల్బలము ల్గలవంచు గుఱ్ఱముల్

    కల వని తేరులుం గలవు కాంచనముం గల దింతు లెంద రేఁ 

    గలరు  తనూజవర్గమునుఁ గాంచితి భూమికి స్వామినైతి నం  

    చలరెడి నీకు శాంతికలదా యిఁక ముక్తికి హేతువేదొకో. 

